
ଓଂ -ୟଁଶ୍ଛଂଦ॑ସାମୃଷ॒ଭୋ  ଵି॒ଶ୍ଵରୂ॑ପଃ  ।
ଛଂଦୋ॒ଭ୍ୟୋଽଧ୍ୟ॒ମୃତା᳚ଥ୍ସଂବ॒ଭୂଵ॑  ।  ସ  ମେଂଦ୍ରୋ॑
ମେ॒ଧୟା᳚  ସ୍ପୃଣୋତୁ  ।  ଅ॒ମୃତ॑ସ୍ୟ  ଦେଵ॒ଧାର॑ଣୋ
ଭୂୟାସମ୍  ।  ଶରୀ॑ରଂ  ମେ॒  ଵିଚ॑ର୍ ଷଣମ୍  ।  ଜି॒ହ୍ଵା  ମେ॒
ମଧୁ॑ମତ୍ତମା  ।  କର୍ଣା᳚ଭ୍ୟାଂ॒  ଭୂରି॒ଵିଶ୍ରୁ॑ଵମ୍  ।
ବ୍ରହ୍ମ॑ଣଃ  କୋ॒ଶୋ॑ଽସି  ମେ॒ଧୟା  ପି॑ହିତଃ  ।  ଶ୍ରୁ॒ତଂ
ମେ॑  ଗୋପାୟ  ॥

ଓଂ  ଶାଂତିଃ॒  ଶାଂତିଃ॒  ଶାଂତିଃ॑  ॥

ଓଂ  ମେ॒ଧାଦେ॒ଵୀ  ଜୁ॒ଷମା॑ଣା  ନ॒  ଆଗା᳚ -ଦ୍ଵି॒ଶ୍ଵାଚୀ॑
ଭ॒ଦ୍ରା  ସୁ॑ମନ॒ସ୍ୟ  ମା॑ନା  ।  ତ୍ଵୟା॒  ଜୁଷ୍ଟା॑
ନୁ॒ଦମା॑ନା  ଦୁ॒ରୁକ୍ତା᳚ନ୍  ବୃ॒ହଦ୍ଵ॑ଦେମ  ଵି॒ଦଥେ॑
ସୁ॒ଵୀରାଃ᳚  ।  ତ୍ଵୟା॒  ଜୁଷ୍ଟ॑  ଋ॒ଷିର୍ଭ॑ଵତି  ଦେଵି॒
ତ୍ଵୟା॒  ବ୍ରହ୍ମା॑ଽଽଗ॒ତଶ୍ରୀ॑ରୁ॒ତ  ତ୍ଵୟା᳚  ।  ତ୍ଵୟା॒
ଜୁଷ୍ଟ॑ଶ୍ଚି॒ତ୍ରଂ -ଵିଁଂ॑ଦତେ  ଵସୁ॒  ସା  ନୋ॑  ଜୁଷସ୍ଵ॒
ଦ୍ରଵି॑ଣୋ  ନ  ମେଧେ  ॥

ମେ॒ଧାଂ  ମ॒  ଇଂଦ୍ରୋ॑  ଦଦାତୁ  ମେ॒ଧାଂ  ଦେ॒ଵୀ  ସର॑ସ୍ଵତୀ  ।
ମେ॒ଧାଂ  ମେ॑  ଅ॒ଶ୍ଵିନା॑ଵୁ॒ଭା -ଵାଧ॑ତ୍ତାଂ॒
ପୁଷ୍କ॑ରସ୍ରଜା  ।  ଅ॒ପ୍ସ॒ରାସୁ॑  ଚ॒  ୟା  ମେ॒ଧା
ଗଂ॑ଧ॒ର୍ଵେଷୁ॑  ଚ॒  ୟନ୍ମନଃ॑  ।  ଦୈଵୀଂ᳚  ମେ॒ଧା
ସର॑ସ୍ଵତୀ॒  ସା  ମାଂ᳚  ମେ॒ଧା  ସୁ॒ରଭି॑ -ର୍ଜୁଷତା॒ଗ୍॒
ସ୍ଵାହା᳚  ॥

ଆମାଂ᳚  ମେ॒ଧା  ସୁ॒ରଭି॑ -ର୍ଵି॒ଶ୍ଵରୂ॑ପା॒
ହିର॑ଣ୍ୟଵର୍ଣା॒  ଜଗ॑ତୀ  ଜଗ॒ମ୍ୟା  ।  ଊର୍ଜ॑ସ୍ଵତୀ॒
ପୟ॑ସା॒  ପିନ୍ଵ॑ମାନା॒  ସା  ମାଂ᳚  ମେ॒ଧା  ସୁ॒ପ୍ରତୀ॑କା
ଜୁଷଂତାମ୍  ॥

ମୟି॑  ମେ॒ଧାଂ  ମୟି॑  ପ୍ର॒ଜାଂ  ମୟ୍ୟ॒ଗ୍ନି -ସ୍ତେଜୋ॑
ଦଧାତୁ॒ ,
ମୟି॑  ମେ॒ଧାଂ  ମୟି॑  ପ୍ର॒ଜାଂ  ମୟୀଂଦ୍ର॑  ଇଂଦ୍ରି॒ୟଂ
ଦ॑ଧାତୁ॒ ,



ମୟି॑  ମେ॒ଧାଂ  ମୟି॑  ପ୍ର॒ଜାଂ  ମୟି॒  ସୂର୍ୟୋ॒  ଭ୍ରାଜୋ॑
ଦଧାତୁ  ॥

[ଓଂ  ହଂ॒ସ॒  ହଂ॒ସାୟ॑  ଵି॒ଦ୍ମହେ॑  ପରମହଂ॒ସାୟ॑  ଧୀମହି  ।
ତନ୍ନୋ॑  ହଂସଃ  ପ୍ରଚୋ॒ଦୟା᳚ତ୍  ॥  (ହଂସଗାୟତ୍ରୀ )]

ଓଂ  ଶାଂତିଃ॒  ଶାଂତିଃ॒  ଶାଂତିଃ॑  ॥

